
بەیاننامەی دامەزراوەکە:
دامەزراوەی ڤیژن بۆ لێکۆڵینەوەی ستراتیجی، لە پێناو تێگەشتنی هاوسەنگ و دروستکردنی داهاتوویەکی پرشنگدار و
گەشەسەندوو بۆ هەرێمی کوردستان و عێراق کاردەکات. لە ڕێگەی ئەنجامدانی لێکۆڵینەوە و توێژینەوەی ئەکادیمی لە
سەرجەم گرفت و قەیرانە هاوچەرخەکان و دۆزینەوەی چارەسەری پراکتیکی گونجاو. ئێمە وەک ئەرکی سەرەکی
دامەزراوەکەمان کە برتییە لە پاراستن و پەرەپێدانی وڵاتەکەمان، دەمانەوێت لە ڕێگەی توێژینەوەی ستراتیژییەوە، بەرچاوڕوونی
و نەخشەڕێگای گونجاو پێشکەش بە داڕێژەرانی سیاسەت و ناوەندەکانی بڕیار لە هەردوو حکومەتی فیدڕاڵی عێراق و
حکومەتی هەرێمی کوردستان و هەر سێ دەسەڵاتی (جێبەجێکردن، یاسادانان و دادوەری)، ڕای گشتی و کۆمەڵگەی

نێودەوڵەتی بکەین.

تێبینی:
ئەو زانیاریی، دەرئەنجام و ڕاسپاردانەی لە توێژینەوەکەدا خراونەتەڕوو بریتین لە دیدگای توێژەرانی توێژینەوەکە، کە مەرج نییە

نوێنەرایەتی دیدگا و بۆچوونی دامەزراوەکەمان بکەن.

پوختە 
 ئەگەر لە هەرێمی کوردستاندا یاسای پارێزگاکان و یاساکانی دیکەی پەیوەندیدار بە لامەرکەزیی کارگیڕیی کتومت وەک
خۆشیان جێبەجێبکرێن، هێشتا ناتوانن لامەرکەزیی کارگێڕیی پێگەیشتوو بەرجەستەبکەن، لەبەرئەوەی یاسا و دامودەزگا و
دامەزراوە کارگێڕیی و سیاسییەکان هەڵگری میراتییەکی مەرکەزیی پتەون. لێرەوە ئەم توێژینەوەیە هەوڵ و گەڕانێکە بە نێو
دەقی یاساکاندا و خستنەڕووی ڕێگەچارەی گونجاوە بە ئامانجی ڕاستکردنەوەی هەردوو تای تەرازووی دەسەڵات و

بەرپرسیارێتی لەنێوان دامەزراوەکانی پایتەخت و یەکە کارگێڕییە خۆجێیەکاندا.

پێشەکی
ئەگەر دیموكراسی لە جەوهەردا دۆزینەوەی ڕێگەچارەی گونجاو بێت بۆ کێشەکانی دەسەڵات، ئەوا یەكێك لەو داهێنانانەی، كە
مرۆڤایەتی لەناو ئەزمونی دەوڵەت - نەتەوەدا، وەك ڕێگەچارەیەك بۆ دابەشكردنی دەسەڵات پێیگەیشتووە و بۆتە
میكانیزمێك بۆ قوڵكردنەوەی دیموكراسی، دابەشكردنی دەسەڵات و بەرپرسیارێتییەکانە لە نێوان پایتەخت و یەکە
دەستوریی و کارگێڕییەکاندا، کە لە یاسای دەستوریی و یاسای کارگێڕیدا بە فیدڕالیزم و لامەركەزیی کارگێڕیی ناسراوە.
هەربۆیە لە دنیای هاوچەرخدا ناكرێت باس لە دیموكراسی بكرێت بە بێ پیادەكردنی یەکێک یان زیاتر لە فۆڕمەکانی

لامەركەزیی. 
بەو پێیەی هەرێمی کوردستان هەرێمە تاقانەکەی دەوڵەتی فیدڕاڵی عێراقە و هەر لە سەرەتای ئەزمونەکەشیەوە (١٩٩١) خۆی

بە دیموکراسی ناساندووە، لەبەرئەوە هەرێم دووجار مەحکومە بەوەی لامەرکەزیی کارگێڕیی پەیڕەوبکات. 
لامەركەزیی كارگێڕیی دابەشكردنی دەسەڵات  و بەرپرسیارێتییە لەنێوان حكومەتی ناوەند  و فەرمانگە و ئەنجومەنە خۆجێییە
هەڵبژێردراوەكانی سنوری یەکە کارگێڕییەکان (پارێزگا و قەزا و ناحییەكان)، كە خاوەنی كەسایەتی مەعنەوین  و تەواوكەری
دامودەزگاكانی دەوڵەتن  و سەربەخۆیی دارایی و بڕیاردانیان هەیە و هاوكات لەژێر چاودێری حكومەتی مەركەزیشدان.
سەبارەت بە پرسی لامەرکەزیی لە هەرێمی کوردستاندا، ساڵی (٢٠٠٩) پەرلەمانی كوردستان یاسای ژمارە (٣)ی پارێزگاكانی
هەرێمی کوردستانی دەرچوواند و لە دوای هەڵبژاردنی دووەمین خولی ئەنجومەنی پارێزگاکانەوە (٣٠-٤-٢٠١٤) یاساکە كەوتە

بواری جێبەجێكردنەوە. 
بە پێی دیدگا و تێڕوانینی زاڵی سیاسی و پێكهاتەی ساڵی (٢٠٠٩)، یاسادانەرانی خولی دووەمی پەرلەمانی كوردستان
هەوڵیانداوە ئەم یاسایە لە بنەماكانی (چڕنەکردنەوەی کارگێڕیی - عدم التركیز الاداري) نزیك بكەنەوە نەك لە لامەركەزیەتێکی
كارگێڕیی پێگەیشتوو. سەرباری ئەوەش هێشتا ژینگەی دامەزراوەیی و سیاسی و دیدگای بڕیار بەدەستانی ئەو كاتەی
هەرێمی كوردستان، بە ئێستاشەوە، هاندەر و پشتیوان و ڕێخۆشكەر نەبوون بۆ پراكتیزەكردن و جێبەجێكردنی یاساكە.
لەبەرئەوەی پێكهاتە و ستراكچەری دەزگا و دامەزراوەكانی حكومەتی هەرێم و وەزارەتەكان لە ساڵی (١٩٩٢) لەسەر بنەمای

مەركەزیی داڕێژراون و بەپێی بنەما و پرەنسیپەكانی "چڕنەکردنەوەی کارگێڕیی- عدم التركیز الإداري" دامەزراون و ڕێكخراون.

ئەم توێژینەوەیە هەوڵدەدات گەڕانێک بە ناو ژینگەی یاسایی ڕێکخستنی كارگێڕیی هەرێمی کوردستاندا بکات و لە ڕێگەی
پشکنینی دەقی یاسا و فەرمان و پێڕەو و ڕێنماییەکانەوە هەڵسەنگاندن بۆ سروشتی پەیوەندیی ستونی و شاقوڵییانەی
نێوان حكومەتی ناوەند  و وەزارەتەکان لە لایەک و ئەنجومەنی پارێزگاکان لەلایەکی تردا بکات. دواتر توێژینەوەکە تیشک دەخاتە
سەر ئەو ئاستەنگ و ئاڵانگارییانەی، لەڕووی دەستوریی و یاسایی و پەیکەربەندیی ڕێكخراوەیی و داراییەوە، بوونەتە ڕێگر
لەبەردەم جێبەجێکردنی پرسی لامەرکەزیی کارگێڕیی لە هەرێمی کوردستاندا و هاوکات ڕێگەچارەی گونجاویشی بۆ ئەو

کەموکوڕیی و ئاستەنگانە خستۆتەڕوو. 
ماوەتەوە بڵێین ئەم توێژینەوەیە هەوێنی زنجیرەیەک کار و چالاکیی دیکەی وەک بەستنی کۆڕ و سیمینار و پانێڵ و کۆنفرانس
و بڵاوکردنەوەی هۆشیاریی و رۆشنبیریی و پێکهێنانی فۆکەس گروپە لە شار و شارۆچکەکاندا سەبارەت بە ڕەهەندەکانی
پرسی لامەرکەزیی کارگێڕیی و فراوانکردنی بازنەی هەڵمەتی داکۆکیکردنە لەم پرسە بە ئامانجی دانانی کاریگەریی ئەرێنی

و پۆزەتیڤ لەسەر ناوەندەکانی بڕیار لە هەرێمی کوردستاندا.

ئامانجەکانی توێژینەوەكە:
- لابردنی بەربەستەکانی بەردەم پرسی لامەركەزیی كارگێڕیی  لە حوکمڕانیی هەرێمی كوردستاندا.

- هەموارکردنی دەقی یاساکانی پەیوەندیدار بە لامەركەزیی كارگێڕیی  لە هەرێمی كوردستاندا. 
- خستنەڕووی ڕێگەچارەی پراکتیکی گونجاو بۆ جێبەجێكردنی لامەركەزیی كارگێڕیی .

 
کێشەی توێژینەوەکە:

ئەزموونی ڕابردوو ئەوەی نیشانداین، كە سەرباری كاراكردنی یاسای ژمارە (٣)ی ساڵی (٢٠٠٩)، یاسای پارێزگاكانی هەرێمی
كوردستان لە دوای هەڵبژاردنی (٢٠١٤/٤/٣٠)، بەڵام هێشتا پیادەكردنی لامەركەزیی نەچۆتە سەر ڕاستەڕێی خۆی و پێویستی

بە چاکسازیی هەیە لە چوارچێوەی یاسایی و پەیکەری دامەزراوەکاندا.

گروپی بە ئامانجگیراو:
ئەو گروپانەی توێژینەوەكە بە ئامانجی گرتوون، بریتین لە: 

- دەستەی سەرۆکایەتی و ئەندامانی پەرلەمانی کوردستان.
- سەرۆکایەتی و ئەندامانی ئەنجومەنی وەزیرانی حکومەتی هەرێمی کوردستان.

- ئەندامانی ئەنجومەنی پارێزگاكانی هەرێمی كوردستان.
- سەرۆکی یەکە کارگێڕییەکانی هەرێمی کوردستان.

- پارتە سیاسییەکانی هەرێمی کوردستان.
- ڕێکخراوەکانی کۆمەڵگەی مەدەنی.

- زانکۆکانی هەرێمی کوردستان.
- دەزگاکانی ڕاگەیاندن.

میتۆدی توێژینەوەکە: 
ئەم توێژینەوەیە پشت بە میتۆدی وەسفیی شیکاریی دەبەستێت بۆ پرسی لامەرکەزیی کارگێڕیی لە هەرێمی کوردستاندا،
بەو پێیەی وەسفی ڕاستیی بەرجەستەکردنی ئەم پرسە دەکات بەو شێوەیەی، کە هەیە و پیادەکراوە و شیکاریی بۆ هەریەک
لە ناوەڕۆکی ڕێکار و بڕیار و ڕێنماییەکانی حکومەت و یاساکانی پەرلەمانی کوردستان و ئاستەنگەکانی بەردەم پرسی

لامەرکەزیی کارگێڕیی لە هەرێمی کوردستاندا دەکات.

چوارچێوەی یاسایی لامەرکەزیی کارگێڕیی لە هەرێمی کوردستاندا
بۆ ئەوەی لە كرۆكی سیستمی كارگێڕیی دەوڵەت یان هەرێمێك تێبگەین، بەر لە هەرشتێك پێویستیمان بە پشکنینی چێوە
یاساییەکەی هەیە. مەبەست لە چێوەی یاسایی لامەرکەزیی کارگێڕیی هەموو ئەو دەقە دەستوریی، یاسایی، بڕیار و
ڕێنماییانە دەگرێتەوە، کە دەسەڵات و بەرپرسیارێتی لەنێوان دەسەڵاتەکانی ئەنجومەنی وەزیران و وەزارەتەکان لەلایەک و

دامەزراوە خۆجێیەکان لە لایەکی تر ڕێکدەخات.
لەم ڕاستایەدا پشکنینی چێوەی یاسایی لامەرکەزیی کارگێڕیی لە هەرێمی کوردستاندا دەمانبات بەرەو خوێندنەوە و
دەستنیشانکردنی دەقەکانی دەستوری عێراق و یاساکانی پەرلەمانی کوردستان و بڕیار و فەرمانەکانی سەرۆکی
ئەنجومەنی وەزیران، کە تایبەتن بە دابەشکردنی دەسەڵاتەکان لە نێوان پایتەخت و یەکە کارگێڕییەکاندا بە ئامانجی زانینی

ئاستی پێگەیشتوویی سیستمی لامەرکەزیی. 
هەرێمی کوردستان وەک هەرێمێکی فیدڕاڵ لەسەر ئاستی عێراق پیادەی جۆرێک لە جۆرەکانی لامەرکەزیی دەکات، کە
لامەرکەزیی سیاسییە، هاوکات بەپێی دەستوری ئاماژە بۆکراویش مافی ئەوەی پێدراوە، کە ببێتە خاوەنی دەستوری خۆی و
لەو نێوەدا دامەزراوەی کارگێڕیی و سەر بە خودی خۆی هەبێت. بۆیە ئەم بەشەی توێژینەوەکە دابەشدەکرێت بۆ چەند

تەوەرێک:

یەکەم: دەقی دەستوریی و یاسایی تایبەت بە پرسی لامەرکەزیی:
دەستور: 

هەرێمی کوردستان هەتا ئامادەکردنی ئەم توێژینەوەیە نەبۆتە خاوەنی دەستوری نوسراوی خۆی، بەڵام دەقەکانی ناو
دەستوری عێراقی ساڵی (٢٠٠٥) لەسەر لامەرکەزیی بریتین لە مادەکانی:

مادەی (١٢٢):
يەكەم: پارێزگا لە ژمارەيەك قەزا و ناحيە و گوند پێكهاتووە.

دووەم: ئەو پارێزگايانەى سەر بە هيچ هەرێمێك نين دەسەڵاتێكى بەڕێوەبردن و دارايى فراوانيان پێدەدرێت بە جۆرێك، كە
بتوانن بە گوێرەى بنەماى (لامەركەزيى کارگێڕیی) كاروبارى خۆيان بەڕێوەبەرن و ئەوەش بە ياسا ڕێكدەخرێت.

سێيەم: ئەو پارێزگارەى ئەنجومەنى پارێزگا هەڵيدەبژێرێت سەرۆكى دەسەڵاتی جێبەجێکردنی باڵايە لە پارێزگاکەدا بۆ
پيادەكردنى ئەو دەسەڵاتانەى، كە لەلايەن ئەنجومەنەوە پێبەخشراوە.

چوارەم: هەڵبژاردنى ئەنجومەنى پارێزگا و پارێزگار و دەسەڵاتەكانيان بە ياسا ڕێكدەخرێت.
پێنجەم: ئەنجومەنى پارێزگا ناكەوێتە ژێر ڕكێف و سەرپەرشتی هيچ وەزارەتێک ياخود لە لایەنێکی دەرەوەی وەزارەتەوە.

داراييەكى سەربەخۆى خۆى هەيە (دەستوری عێراق، ٢٠٠٥).

دووەم: یاساکانی تایبەت بە لامەرکەزیی کارگێڕیی:
١- یاسای بەڕێوەبردنی شارەوانییەکان. یاسای ژمارە (٦ی ساڵی ١٩٩٣)ی هەموارکراو.

٢- یاسای هەڵبژاردنی ئەنجومەنی پارێزگا و قەزا و ناحیەکانی هەرێمی کوردستان، یاسای ژمارە (٤ی ساڵی ٢٠٠٩).
٣-یاسای پارێزگاکانی هەرێمی کوردستان ژمارە (٣ی ساڵی ٢٠٠٩)ی هەموارکراو، ئەم یاسایە بە ژێرخان و نۆبەرەی پرسی
لامەرکەزیی کارگێڕیی دادەنرێت لە هەرێمی کوردستاندا، کە پێناسە و پێکهاتە و دەسەڵات و بەرپرسیارێتیی نێوان دامەزراوە
خۆجێیەکانی پارێزگا، قەزا و ناحییەکان لەگەڵ دامەزراوەکانی پایتەختدا دیاریدەکات و هاوکات دەسەڵاتی چاودێریی و دەرکردنی

پەیڕەو و ڕێنمایی لە سنوری دەسەڵاتی خۆیاندا دەبەخشێتە دامەزراوە خۆجییەکان. 
ئەم یاسایە کەموکوڕی زۆری تێدایە، بە بەڵگەی ئەوەی یاساکە کۆپی و دووبارەی یاسای ژمارە (٢١)ی ساڵی (٢٠٠٨)ی عێراقە،
کە بە یاسای پارێزگاکانی نەبەستراو بە هەرێمێک ناسراوە و عێراق پێش هەرێمی کوردستان ئەو یاسایەی دەرکردووە،
هەروەها یاسای ژمارە (٣)ی ساڵی (٢٠٠٩) هەتا ئێستا بە تەواوی بڕگە و ماددەکانی جێبەجێنەکراوە و هەژمونی دەسەڵاتی
جێبەجێکردن (بە تایبەتی وەزارەتی ناوخۆ) بە ئاشکرا بەسەر کاروبارەکانی دامەزراوە خۆجێیەکانی (پارێزگا و قەزا و ناحیە)کانەوە

دیارە.

سێیەم: یاساکانی دیکەی کاریگەر لەسەر پرسی لامەرکەزیی کارگێڕیی:
١- یاسای ئەنجومەنی وەزیران ژمارە (٢)ی ساڵی (١٩٩٢)ی هەموارکراو.

٢- یاسای وەزارەتی ناوخۆ ژمارە (٦)ی ساڵی (٢٠٠٩).
٣- یاسای وەزارەتی دارایی و ئابووری ژمارە (٢٥)ی ساڵی (٢٠١٠).

٤- یاسای باجی خانووبەرە ژمارە (١٦٢)ی ساڵی (١٩٥٢)ی هەموارکراو.
٥- یاسای باجی دەرامەت ژمارە (١١٣)ی ساڵی (١٩٨٢)ی هەموارکراو. 

٦- یاسای گومرگ ژمارە (٢٣)ی ساڵی (١٩٨٤)ی هەموارکراو.

توێژینەوەی  یاسایی بەراوردکاریڕێگەچارەی چەسپاندنی لامەرکەزیی لە هەرێمی کوردستاندا

چوارەم: بڕیار و فەرمان و پێڕەوەکان:
ئەنجومەنی وەزیرانی هەرێمی کوردستان بە درێژایی نۆ کابینەی پێشوو چەندین بڕیار و فەرمان و ڕێنمایی لەبارەی پرسی

لامەرکەزیی کارگێڕیی و دابەشکردنی دەسەڵاتەکانەوە دەرکردووە، کە گرنگترینیان ئەمانەن:
١- بڕیارەکانی ژمارە (١١٢٣٢ ، ١١٢٣١)ی ساڵی (٢٠١٢)، دابەزاندنی دەسەڵاتەکان بۆ پارێزگار و سەرپەرشتیاری ئیدارە

سەربەخۆکان.
٢- فەرمانەکانی ژمارە (٤٥، ٤٤ ، ٤٠)ی ساڵی (٢٠١٢)، دابەزاندنی دەسەڵاتەکان بۆ پارێزگار و سەرپەرشتیاری ئیدارە

سەربەخۆکان.
٣- فەرمانی ژمارە (١٧٠٠)ی ساڵی (٢٠١٦)، لەلایەن سەرۆک وەزیرانەوە بۆ هەڵوەشاندنەوەی فەرمانەکانی ژمارە (١١٢٣٢ ،

.(١١٢٣١
٤- فەرمانی ژمارە (٢٠٦٢)ی ساڵی (٢٠١٦)، لەلایەن سەرۆک وەزیرانەوە بۆ هەڵوەشاندنەوەی فەرمانەکانی ژمارە (٤٥، ٤٤، ٤٠).

٥- بەیانی ژمارە (١٢)ی ساڵی (٢٠١٦)، وەزارەتی ناوخۆی هەرێمی کوردستان، دابەزاندنی دەسەڵاتەکان بۆ پارێزگار و
سەرپەرشتیاری ئیدارە سەربەخۆکان.

٦- پەیڕەوی ژمارە (٢)ی ساڵی (٢٠١٩)، سەرۆکایەتی ئەنجومەنی وەزیران، پێکهێنانی ئەنجومەنی شارەوانی لە هەرێمی
کوردستان.

٧- فەرمانی ژمارە (٣٤٧٤)، ڕۆژی (٢٠٢٤/٧/٢٥)، سەرۆکایەتی دیوانی ئەنجومەنی وەزیران، پێدانی دەسەڵاتی دەرکردنی
فەرمانی (گواستنەوەی ڕاژە) و (تەنسیب) بە پارێزگای (سلێمانی و هەڵەبجە) و ئیدارە سەربەخۆکانی (گەرمیان و راپەڕین).

٨- فەرمانی ژمارە (١٧٧١٠)، ڕۆژی (٢٠٢٤/١٢/٢٣)، سەرۆکایەتی دیوانی ئەنجومەنی وەزیران، کۆتاییهێنانی دەسەڵات بە
دەرکردنی فەرمانی (گواستنەوەی راژە) و (تەنسیب) لەلایەن پارێزگای (سلێمانی و هەڵەبجە) و ئیدارە سەربەخۆکانی (گەرمیان

و راپەڕین)ەوە.
٩- کۆی ئەو رێنماییانەی کە وەزارەتی ناوخۆ ساڵانە ئاڕاستەی پارێزگا و ئیدارە سەربەخۆکانی دەکات، کە دواترینیان ژمارە (١٦١-

ک)، لە ڕێکەوتی (٢٠٢٥/١/٨)دا دەرچووە. 

ئاستەنگەكانی بەردەم پرسی لامەركەزیی کارگێڕیی لە هەرێمی كوردستاندا
لە گرنگترین ئەو ئاستەنگانەی لە هەرێمی کوردستاندا لە بەردەم چەسپاندنی لامەرکەزیی کارگێڕیدان، بریتین لەمانەی

خوارەوە:
ئاستەنگی دەستوریی و یاسایی:

بەشێك لە ئاستەنگی دەستوریی لەبەردەم چەسپاندنی لامەرکەزیی کارگێڕیی لە هەرێمی کوردستاندا پەیوەستە بە پەیکەر
(Quasi-Federal) – و ستراکچەری دەوڵەتی عێراقەوە، وەك دەوڵەتێكی فیدڕاڵی لاسەنگ یاخود ناهاوسەنگ) نیمچە فیدڕاڵی
(واتس، ٢٠٠٦ ل٥؛ واتس، ٢٠٠٨ ل٩). كاریگەریی و لێكەوتە نەرێنییەكانی فیدڕاڵی لاسەنگ لە پێكهاتەی دەوڵەتی عێراقدا
ڕەنگدەداتەوە. لە مادەی ( ١١٦)ی دەستوری فیدڕاڵیدا، داننراوە بە حكومەتە خۆجێیەكاندا، (سیستمی فیدڕاڵی لە كۆماری
عێراق پێكدێت لە پایتەخت و هەرێم و پارێزگا لامەركەزییەكان و كارگێڕییە خۆجێیەكان)، یاخود لە مادەی (١٢٢)ی دەستورەکەدا

هاتووە کە (پارێزگاكان پێكدێن لە ژمارەیەك قەزا و ناحیە و گوند) (دەستوری عێراق، ٢٠٠٥). 
تاكە هەرێمێك تا ئێستا لە عێراقدا دامەزراوە هەرێمی كوردستانە، لە کاتێکدا هێشتا سەرتاسەری وڵات لە پارێزگاكان
پێكهاتووە، كە نەخراونەتە ناو چوارچێوەی هەرێمێك یاخود لە چەند هەرێمێكی دیکەدا ڕێكنەخراون، بێگومان ئەم جۆرە

ناهاوسەنگییەش لێكەوتە و دەرئەنجامی بەرچاوی دەبێت.
پارێزگا ڕێكنەخراوەكان لە هەرێمێكدا لەگەڵ دەزگا خۆجێی و لۆكاڵیەكانیاندا ڕاستەوخۆ پەیوەستن بە دەسەڵاتی حكومەتی
فیدڕاڵەوە، بەپێی بڕگەی یەكەم لە مادەی (١٢١)، هەرێمی كوردستانیش ماف و دەسەڵاتی ڕێكخستنی كارگێڕیی خۆجێی

(پارێزگا، و دەزگا خۆجێی و لۆكاڵییەكان)ی پێدراوە.
ئەگەر بە وردی سەرنج لە هەردوو مادەی ( ١١٦) و (١٢٢) (دەستوری عێراق، ٢٠٠٥) بدەین؛ كە بنەمای سەرەكی ڕێكخستن و
دامەزراندنی دەزگاكانی بەڕێوەبردن و حوكمڕانییە، ئەوەمان بۆ دەردەكەوێت، کە یەكە كارگێڕییەكان ( پارێزگا، قەزا و ناحیە)
كراونەتە بنەمای بنچینەیی بۆ ڕێكخستنی یەكە خۆجێیەكان، كە سەرەتا و دەستپێكی دامەزراندنیان دەگەڕێتەوە بۆ سیستمی
دابەشكردن و ڕێكخستنی كارگێڕیی لە ژێر سایە و فەلسەفەی حوكمی عوسمانیدا ١٥٣٤ - ١٩٢١(احمد ، ٢٠١٨)، ئەوەش بەڵگە
نەویستە، كە دابەشكاریی و ڕێكخستنی كارگێڕیی (التقسیم و التنظیم الإداري) لەلایەک و ڕێكخستنی خۆجێی (حكومەتی

لۆكاڵی) لە لاکەی تر، دوو پرسی جیاوازن. 
هاوکات دابەشكاریی كارگێڕیی بە شێوەی هەڕەمی ) پارێزگا - قەزا - ناحیە - گوند) بۆ ئەم سەردەمە گونجاو نییە و ئامانجەكانی
كارگێڕیی خۆجێی ناهێنێتەدی، بە تایبەتی ئەو پەیوەندییە ستونی و هەڕەمییەی لەنێوان قەزا و ناحیەكاندا هەیە
(پەیوەستكردنی ناحیە بە قەزاوە)، یاخود پێدانی ڕۆڵی نێوەندگیرانە بە قەزا لەنێوان ناحیە و پارێزگادا، کە بۆ ناحیە ئەڵقەیەكی
ڕۆتین و زیادەیە (احمد ، ٢٠١٨ ل٣٢٠)، بە تایبەتی ئەگەر ئەو فراوانبوونە خێرایەی كوردستان لەبەرچاو بگرین، كە ناحیەكان لە
ئەنجامی ئەو كاولكاریی و خاپوركردنەی ڕژێمی بەعس لە پرۆسەی ئەنفالدا دووچاری گوندەكانی كوردستانی كرد و بەهۆیەوە
زۆربەی دانیشتوانی گوندەكان بە ناچاریی لە ناحیەكاندا گیرسانەوە و نیشتەجێبوون. (تەنانەت لە ئێستادا بەشێك لە ناحیەكان لە

هەندێک  قەزا گەورەترن). 

ئاستەنگی ڕێكخراوەیی كارگێڕیی:
لە ڕووی پەیكەربەندیی ئۆرگانی و ڕێكخراوەیی و سەربەخۆیی دەسەڵاتی سیاسی و كارگێڕیی و داراییەوە، یاسای ژمارە (٣)
ی ساڵی (٢٠٠٩) ، پارێزگار و ئەنجومەنی پارێزگاكانی لە چوارچێوەی بنەماكانی " چڕنەکردنەوەی کارگێڕیی - عدم التركیز

الاداري"دا لە قاڵبداوە:
بە پێی بڕگەی یەكەمی مادەی هەژدەمی یاسای ناوبراو: پارێزگار، كە بەرپرسی یەكەمی دەسەڵاتی جێبەجێكردنە لە پارێزگادا،
بە پلەی وەكیل وەزیر، لە ڕووی كارگێڕییەوە (بە سەرجەم پێكهاتە و موڵك و ماڵ و كارمەند و فەرمانبەرانی پارێزگاوە)

پەیوەستكراوە بە وەزارەتی ناوخۆ (یاسای پارێزگاکانی هەرێمی کوردستان، ٢٠٠٩).
دەسەڵاتی كارگێڕیی و سەربەخۆیی كارگێڕیی، هەر لە دامەزراندن و گواستنەوەی فەرمانبەران لە نێوان بەڕێوەبەرایەتییە
گشتییەكانەوە تا دەگات بە دەستكاریكردنی پەیكەری كارگێڕیی و ڕێكخستنی بەڕێوەبەرایەتی و بەش و هۆبەكانی ناو خودی
پارێزگا، لە دەسەڵاتی پارێزگادا نییە و پێویستە ڕەزامەندی وەزارەتی بۆ وەربگیردرێت .ئەرك و ئامانجی وەزارەتی ناوخۆ بەپێی
یاسای وەزارەتی ناوخۆ یاسای ژمارە (٦)ی ساڵی (٢٠٠٩)، جێبەجێكردنی سیاسەتی گشتی حكومەتی هەرێمی كوردستان و

پاراستنی یەكپارچەیی و دابینكردنی سەقامگیری و ئاسایشی گشتی ناوخۆیە (یاسای وەزارەتی ناوخۆ، ٢٠٠٩) .
شایانی باسە، بەهۆی سروشتی كاروبارەكان و زۆریی ئەركەكانی وەزارەتی ناوخۆ، لە پەیكەرێكی ئاڵۆز و فراواندا ڕێكخراوە،
جگە لە پێگەی وەزیر و دوو جێگرەكەی و نوسینگەكانیان، نزیكەی بیست دەزگا و پێكهاتە لەخۆدەگرێت (بە جومگەی سەرەكی و
بەڕێوەبەرایەتی گشتییەوە)، پارێزگاكان لە ڕێگەی دوو جومگەوە ( پارێزگار و قائمقام و بەڕێوەبەری ناحیە، بە پێی: م ١/ بڕگەی
پێنجەم، م ٣/ بڕگەی شەشەم و حەوتەم) هەروەها بەڕێوەبەرایەتیی كارگێڕیی خۆجێی لە پارێزگاكاندا بە بەڕێوەبەرایەتیی
گشتیی كارگێڕیی خۆجێی لە ناو وەزارەتی ناوخۆدا (م ٣/ بڕگەی دەیەم)، پەیوەستكراون بە وەزارەتی ناوخۆوە (یاسای

وەزارەتی ناوخۆ، ٢٠٠٩) .

·ئاستەنگی دارایی: 
حكومەتە خۆجێیەكان بەشێكی سەرەكین لە پرۆسەی بەڕێوەبردن و حوكمڕانی، بەرپرسیارێتی دابینكردن و پێشكەشكردنی

خزمەتگوزارییە گشتییەكانی شار و شارۆچكەكان و گەشەپێدانی ناوچە و دەڤەرەكانیان دەكەوێتە سەرشان.
حكومەتە خۆجێیەكان، بۆ ئەوەی بتوانن وەك پێویست ئەركەكانیان جێبەجێبكەن و كاروبارەكانیان بەڕێوەبەرن، بە دڵنیایی

پێویستیان بە بودجە و داهات و داراییە، سەرچاوەی دارایی حكومەتە خۆجێیەكان بە شێوەیەكی گشتی بریتیە لە: 
یەكەم/ ئەو بڕە پارەیەی، كە حكومەتی هەرێم یاخود حکومەتی فیدڕاڵ بە شێوەیەكی دادپەروەرانە لە بودجەی گشتی بۆ

حكومەتە خۆجێیەكان دابینیدەكات. 
دووەم/ ئەو داهاتانەی، كە حكومەتە خۆجێیەكان لە سنوری كاركردنیاندا (بەپێی یاسا) بەدەستیدەهێنن و كۆیدەكەنەوە، وەک

باج و ڕسومات و سەرپێچی و داهاتی فرۆشتن و بە كرێدانی موڵك و ماڵی میریی.
بەبێ  دیاریكردن و دابینكردنی سەرچاوەی داهات و دارایی گونجاو بۆ حكومەتە خۆجێیەكان (هاوسەنگی نێوان بەرپرسیارێتی،

و دەسەڵات و توانستی دارایی) بە دڵنیایی شكستدەهێنن 
 لە بەڕێوەبردنی كاروبارەكان و ڕاپەڕاندنی ئەركەكانی سەرشانیان. 

یاسای پارێزگاكان لە مادەی بیست و حەوتەم و لە چوار بڕگەی گشتیدا بەبێ  دیاریكردنی هیچ ژمارە و بڕ و ڕێژەیەك لە داهات و
دارایی، باسی دارایی پارێزگاكانی كردووە. لەکاتێکدا تەرازوی هاوسەنگی لە نێوان بودجە و داهات و دارایی پارێزگا و

بەرپرسیارێتی و ئەركەكانیدا زۆر لاسەنگە لە هەرێمی كوردستاندا (یاسای پارێزگاکانی هەرێمی کوردستان، ٢٠٠٩).

توێژینەوەی  یاسایی بەراوردکاریڕێگەچارەی چەسپاندنی لامەرکەزیی لە هەرێمی کوردستاندا

ئاستەنگی دووانەیی نێوان شارەوانی و ئەنجومەنی پارێزگاكان:
بوونی دوو ئەنجومەنی خۆجێی جیاواز - بە دوو یاسای جیاواز - لە هەرێمی کوردستاندا یەکێکە لە بەربەستەکانی بەردەم
چەسپاندنی سیستمی لامەرکەزیی خۆجێی. هەربۆیە ڕێکخستنی پەیوەندیی نێوان ئەنجومەنی پارێزگا و ئەنجومەنی

شارەوانییەکان پێویستی بە یەکێک لەم دوو ڕێگەچارەیە هەیە:
یەکەم:

أ : گواستنەوەی دەسەڵاتەكانی ئەنجومەنی شارەوانیی یەکە کارگێڕییەکان (جومگە یان دەستەی بڕیاردان) بۆ ئەنجومەنەکانی
پارێزگا و قەزا و ناحیەکان. گۆڕینی سەرۆکایەتی شارەوانی پارێزگاکان بۆ بەڕێوەبەرایەتی گشتی شارەوانی پارێزگا (دەزگای
جێبەجێکردن) و پەیوەستکردنی ئەو فەرمانگە و بەڕێوەبەرایەتیانەی کە سروشتی کار و خزمەتگوزاریەکانیان نزیکە لە

شارەوانیەکانەوە. 
ب : چاکسازیی و موتوربەکردنی یاسای بەڕێوەبردنی شارەوانییەكانی هەرێمی کوردستان یاسای ژمارە (٦)ی ساڵی ١٩٩٣ی
هەمواركراو لە ناو یاسای ژمارە (٣)ی ساڵی (٢٠٠٩)ی هەموارکراوی پارێزگاکاندا، بە لەبەرچاوگرتنی ئەوەی کە دەبێت ئەم
ماددانەی ناو یاساكەی شارەوانی هەمواربكرێنەوە یان هەڵبوەشێندرێنەوە کە پەیوەندیدارن بە پێکهێنان و ئەرک و
کاروبارەکانی ئەنجومەنەکەوە، لەوانەش وەک ماددەکانی: چوارەم، هەشتەم، حەڤدەیەم، هەژدەیەم، نۆزدەیەم، بیستەم،
بیست  و یەكەم، بیست و دووەم، بیست  و سێهەم، بیست  و چوارەم، بیست  و پێنجەم، بیست  و شەشەم، بیست  و حەوتەم،
بیست  و هەشتەم، بیست  و نۆیەم، سییەم، سی  و یەكەم، سی  و سێیەم، سی  و چوارەم، سی  و پێنجەم، سی  و

هەشتەم، چل  و سێهەم، چل  و حەوتەم، چل  و هەشتەم، چل  و نۆیەم (یاسای بەڕێوەبردنی شارەوانییەکان، ١٩٩٣).
دووەم: ڕێکخستنەوەی شارەوانییەکان، وەک ئاست و یەکەی بنچینەیی حکومەتی خۆجێی 

 لە هەرێمی کوردستاندا وەک زۆربەی ویلایەت و هەرێمەکانی نێو دەوڵەتانی فیدڕاڵی 
 لە جیهاندا (احمد، ٢٠١٨). لە چوارچێوەی یاسای پارێزگاکاندا، بەپێی ئەو میکانیزمەی، کە لە خاڵی (ب)ی بڕگەی یەکەمی
سەرەوەدا خراوەتەڕوو، یاخود بە یاسایەکی تایبەت (شێوازی هەڵبژاردنی ئەنجومەن، ژمارەی ئەندامان بەپێی ڕێژەی دانیشتوان،

پەیکەر و پێکهاتەی دامەزراوەکە) دیاریبکرێت.
پێکهێنانی ئەنجومەنی شارەوانی (جومگە یان دەستەی بڕیاردان) لە پارێزگاکانی کوردستاندا (بەم شێوازەی ئێستا)
بەرجەستەکردنی بنەماکانی "چڕنەکردنەوەی کارگێڕیی - عدم الترکیز الاداري"یە نەک لامەرکەزیی کارگێڕیی، هاوکات
ئەندامانی ئەنجومەن، دوو ڕۆڵ دەبینن (ئەرکی جێبەجێکردن و ئەرکی بڕیاردان)، لە لایەک سەرۆک یان بەڕێوەبەری گشتی دەزگا
خزمەتگوزارییەکانی پارێزگان (دەزگای جێبەجێکردن) و لەلایەکی دیکەوە ئەندامانی ئەنجومەنن (دەزگای بڕیاردان)، بێگومان
پێکهێنانی دامەزراوەی خۆجێی (لامەرکەزیی کارگێڕیی) بەم شێوازە، دوورە لە سروشتی دیموکراسیی کارگێڕی و لەگەڵ

بنەماکانی جیاکردنەوەی دەسەڵاتەکاندا یەکناگرێتەوە.

توێژینەوەی  یاسایی بەراوردکاریڕێگەچارەی چەسپاندنی لامەرکەزیی لە هەرێمی کوردستاندا

ئاستەنگیی ژینگەی دامەزراوەیی:
ژینگەی دامەزراوەیی و سیستمی كارگێڕی لە هەرێمی كوردستاندا ژینگەیەكی هاوكار و لەبار نییە بۆ چەسپاندنی
لامەركەزیی كارگێڕیی، بە بەڵگەی ئەوەی کە پەیكەری دەزگا و دامەزراوە سەرەكییەكانی بەڕێوەبردن و حوكمڕانی، هەر لە
سەرۆكایەتی هەرێم و ئەنجومەنی وەزیرانەوە تا دەگات بە سەرجەم وەزارەت و دەستە و فەرمانگە و دەزگا سەربەخۆكان، بە
شێوازێك داڕێژراون، تێیاندا ڕەچاوی پەیڕەوكردنی سیستمی لامەركەزیی و چەسپاندنی ئەنجومەنە خۆجێیەكان نەكراوە، بە
تایبەت وەزارەتە خزمەتگوزارییەكانی وەک ئاوەدانكردنەوە و نیشتەجێكردن، گەشتوگوزار و شارەوانییەكان، كار و كاروباری
كۆمەڵایەتی، كشتوكاڵ، تەندروستی، دارایی، پەروەردە، ڕۆشنبیریی (احمد، ٢٠١٨)، كە هەریەک لەم وەزارەتانە لە پارێزگاكاندا
بەڕێوەبەرایەتیی گشتییان هەیە و دوای هەڵبژاردنیان لە لایەن ئەنجومەنی پارێزگاوە، بەڕێوەبەرە گشتییەكان پەیوەستدەبن بە
وەزارەتەكانیانەوە و بەمەش لە لایەك (خۆیان و فەرمانگە و بەڕێوەبەرایەتی و كارمەند و فەرمانبەرەكانیان) لەسەر بنەمای
"چڕنەکردنەوەی کارگێڕیی-عدم التركیز الاداري" وەك دەزگایەكی كارگێڕی و پێكهاتە و جومگەیەكی وەزارەت پابەند دەكرێن بە
جێبەجێكردنی سیاسەت و بەرنامەی كاروباری وەزارەتەوە و لە لایەكی تریشەوە وەك دامەزراوەیەكی خۆجێی و دەزگایەكی

هەڵبژێردراو، پابەندی ئەنجومەنی پارێزگا و خواست و پێداویستی هاوشاریان دەبن.
بۆیە پێویستە پەیكەر و پێكهاتەی وەزارەتەكان ( بە تایبەت وەزارەتە خزمەتگوزارییەكان) پێداچونەوەیان بۆ بكرێت و یاسا و
مەرسومەكانیان لەسەر بنەمای دیموكراسیی كارگێڕیی (لامەركەزیی) ڕیفۆرمبكرێن و دابڕێژرێنەوە و بە یاسای پارێزگاكان

(دوای هەمواركردن) موتوربە بكرێن. 
دروستترە چاكسازیی لە پەیكەری وەزارەت و دامەزراوەكان بە جۆرێك بكرێت، کە وەزیرەكان ئەركی ڕابەرایەتی وەزارەتەكان لە
ئەستۆبگرن و پلانی ستراتیجی و نیشتمانی دابڕێژن و چیتر سەرقاڵ نەكرێن بە بەڕێوەبردنی كاری ڕۆژانە و ڕۆڵی بەڕێوەبەر و
بەڕێوەبەری گشتیی پارێزگاكان نەگێڕن، بەڵکو لەبری ئەوە ڕۆحی لامەركەزیی كارگێڕی و دارایی ڕاستەقینە لە هەناوی یاسای
وەزارەت و دەزگا خزمەتگوزارییەكان و دەستە سەربەخۆكاندا ڕەنگبداتەوە، پارێزگار و بەڕێوەبەرە گشتییەكانی پارێزگاكان بە

ئەندازەیەك دەسەڵاتی دارایی و ڕێكخراوەییان پێبدرێت، كە هاوسەنگ بێت لەگەڵ بارگرانی و سەختی ئەركەكانیان.

پێشنیاری ڕێگەچارەیەک:
لەپێناو دروستكردنی ژینگەیەكی گونجاو بۆ پێگەی حكومەتە خۆجێیەكان لە پەیكەری ڕێكخراوەیی حكومەتی هەرێمدا، تا بتوانن
هاوشان و هاوتەریب لەگەڵ دامودەزگا و وەزارەتەكان كاروبار و ئەركەكانی سەرشانیان وەك پێویست بەڕێوەببەن، هەروەها بە
ئامانجی فەراهەمكردنی پێگە و سەكۆیەكی دانپێدانراو بۆ پارێزگاكانی هەرێمی كوردستان لەناو ئەنجومەنی وەزیراندا، تا
بتوانن ڕاستەوخۆ دەنگوڕەنگ و پێداویستی شارەكان بگەیەنن (نزیككردنەوەی حكومەت لە خەڵك)، پێشنیاز دەكەین بە
دامەزراندنی دەزگایەك بە ناوی (دەستەی هەماهەنگیی كارگێڕیی خۆجێی). {بۆ زانیاری زیاتر لەم بارەیەوە سەیری پاشکۆی

ژمارە -١- بکە}. ئەرك و ئامانج و پێكهاتەی دەستەكە بە یاسایەك ڕێكبخرێت و دەستەكە بەم شێوەیە پێكبهێنرێت:
1- سەرۆكی دەستە، بە پلەی وەزیر بێت ( تا بتوانێت ڕاستەوخۆ خواست و گرفت و داواكاری پارێزگاكان بگەیەنێتە ئەنجومەنی

وەزیران).
2- پارێزگارەكان.

3- سەرۆكی ئەنجومەنی پارێزگاكان.
4- چەند پسپۆڕێكی ئەكادیمی : كارگێڕیی، ئابوریی، یاسایی. 

توێژینەوەی  یاسایی بەراوردکاریڕێگەچارەی چەسپاندنی لامەرکەزیی لە هەرێمی کوردستاندا

ئەركەکانی دەستەی هەماهەنگی :
1 - ئەم دەستەیە لە جیاتی وەزارەتی ناوخۆ سەرپەرشتی كاروباری پارێزگاكان دەكات و پارێزگاكان بەم دەستەیەوە

پەیوەستدەكرێن. 
2-  ئەركی پێشخستن و پەرەپێدانی سیستمی كارگێڕیی خۆجێیەتی لە ئەستۆ دەگرێت، لە ڕێگەی دامەزراندنی پەیمانگە و

دامەزراوەی تایبەت بەم بوارە، لەسەر بنەمای زانستی و سوود بینین لە ئەزمونی وڵاتانی هاوچەرخ و پێشكەوتوو.
3-  بە هەماهەنگی ئەنجومەنی وەزیران و بە سەرپەرشتی سەرۆكی حكومەت، پێداچونەوە و چاكسازیی لە یاسای وەزارەتە
خزمەتگوزارییەكان (یاسا ئۆرگانییەكان، القوانین التنظیمیة)دا دەكات و لەسەر بنەمای لامەركەزیی كارگێریی و دارایی

دایاندەڕێژێتەوە و وەك پرۆژە یاسا دەیخاتە بەردەم ئەنجومەنی وەزیران تا ئاڕاستەی پەرلەمانی بكات.
4- ئەم دەستەیە پێداچوونەوە بە پرۆسەی (دابەشكاریی كارگێڕیی - التقسیمات الاداریة) 

 لە هەرێمی كوردستاندا دەكات و لە ئاکامدا پێكهاتە و پەیكەری ڕێكخستنی كارگێڕیی شار و شارۆچكەكان (ژمارە و قەبارە و
ئاست و پەیوەندی و پەیکەربەندیی یەكە كارگێڕییەكان لەگەڵ یەكتردا) لەسەر بنەمای لامەركەزیی خۆجێی بە جۆرێك

دادەڕێژێتەوە، كە گونجاو بێت لەگەڵ ڕەوتی دیموكراسی و ئامانجەكانی كارگێڕیی خۆجێی سەردەمدا. 
5-  هەماهەنگیی وەزارەت و دەزگا نیشتمانییەكان لەگەڵ پارێزگا و حكومەتە خۆجێی و لۆكاڵییەكان ڕێكدەخات. 

6- برەودان بە بڵاوکردنەوەی هۆشیاری و رۆشنبیریی سەبارەت بە پرسی لامەرکەزیی کارگێڕیی لە رێگەی ئامادەکردن و
چاپکردنی بڵاوکراوە و پەیپەر، توێژینەوە، بەستنی کۆڕ، سیمینار و ۆرکشۆپ و پانێڵ بۆ چین و توێژەکانی کۆمەڵگە و
ئامادەکردنی پرۆمۆ و ئینفۆگرافیک و ڤیدیۆگرافیک و پەخشکردنی بەرنامە و دیدار و چاوپێکەوتن لە دەزگاکانی راگەیاندن و

تۆڕە کۆمەڵایەتییەکان. 
7 - ئامادەكردنی پرۆژە یاسا بۆ ئەو بابەتانەی كە پەیوەستن بە پەرەسەندنی پرسی سیستمی لامەركەزیی كارگێڕیی و بە

پتەوكردنی پێگەی حكومەتە خۆجێَیەكان لە پرۆسەی بەڕێوەبردن و حوكمڕانی لە هەرێمی كوردستاندا.
o   ئامادەكردنی پرۆژە یاسایەك بۆ هەموارکردنی یاسای ژمارە (٤)ی ساڵی (٢٠٠٩)، کە تایبەتە بە هەڵبژاردنی ئەنجومەنی
پارێزگا و قەزا و ناحیەكان، بە مەبەستی دەستەبەركردنی (نوێنەرایەتیی جوگرافیی دادپەروەر – التمثیل الجغرافي العادل) بۆ
سەرجەم یەکە کارگێڕییە خۆجێیەکانی سنوری هەر پارێزگایەک و دیاریکردنی ژمارەی کورسی بۆ هەر یەکەیەکی خۆجێی لەسەر

بنەمای ژمارەی دانیشتوان. 
o     ئامادەكردنی پرۆژە یاسایەك بۆ چارەسەری پرسی ئیدارە سەربەخۆكان لەسەر بنەمای (زانستی ، یاسایی و كارگێڕیی) بە

ئامانجی فۆرمەڵەكردن و جێگیركردنی پێگەی ئیدارە سەربەخۆكان لە یاسای پارێزگاكانی هەرێمی كوردستاندا.
o     ئامادەكردنی پرۆژە یاسایەك بۆ چارەسەركردن و یەكخستن و ڕێكخستنی پرسی شارەوانییەكان و ئەنجومەنی پارێزگاكان،

كە لە ئێستادا هەر یەكەیان بە یاسایەكی تایبەت و جیاواز ڕێكخراون.
o     ئامادەكردنی پرۆژە یاسایەكی تایبەت بە هەموارکردنی یاسای پارێزگاكانی هەرێمی کوردستان یاسای ژمارە (٣)ی ساڵی

٢٠٠٩ی هەموارکراو، ئەویش بە لەبەرچاوگرتنی ئەم پێشنیارانە: 
1- مادەی یەكەم:

چوارەم : وەزارەت بگۆڕدرێت بۆ دەستە.
پێنجەم: وەزیر بگۆڕدرێت بۆ سەرۆكی دەستە.

2- مادەی سێیەم: 
كەسایەتی مەعنەوی بە ئەنجومەنە خۆجێیەكان ببەخشرێت.

3- مادەی چوارەم:
ژمارەی ئەندامانی ئەنجومەنەكان لەگەڵ پارێزگاكانی عێراق هاوتابكرێت.

4- مادەی شەشەم: 
بڕگەی سێیەم:

لا بدرێت و لە مادەیەكی سەربەخۆدا بەم شێوەیە دابڕێژرێت:
یەکەم: هەڵبژاردنی پارێزگار ڕاستەوخۆ لە ناو هاوڵاتیانەوە ئەنجام بدرێت.

دووەم: هەڵبژاردنی پارێزگار و ئەندامانی ئەنجومەن لە یەک ڕۆژدا ئەنجام بدرێت.

بڕگەی دوازدەم:
1- ڕەزامەندی دەربڕین بە زۆرینەی ڕەهای ئەندامانی ئەنجومەن لەسەر ئەو پاڵێوراوەی، كە پارێزگار بۆ پڕكردنەوەی پۆستی

هەردوو جێگری پارێزگا پێشكەشیان دەكات... هتد.
2 -ڕەزامەندی دەربڕین بە زۆرینەی ڕەهای ئەندامانی ئەنجومەن لەسەر ئەو پاڵێوراوەی، كە پارێزگار بۆ پڕكردنەوەی پۆستی

بەڕێوەبەرە گشتییەكان لە پارێزگادا پێشكەشیان دەكات .
5- مادەی حەڤدەم

زیادكردنی برگەیەك بەم شێوەیە:
دەستەی جێبەجێكار (ئەنجومەنی وەزیرانی بچوككراوە لەسەر ئاستی پارێزگا) لەسەر بنەمای یاسا كارپێكراوەكان پەیڕەوێك

بۆخۆی دادەڕێژیت و كۆبونەوەی بەردەوام (دەوری) ئەنجامدەدات .
6- مادەی هەژدەیەم

یەكەم: پارێزگار لە ڕووی كارگێڕییەوە بەستراوەتەوە بە (دەستەی هەماهەنگیی كارگێڕیی خۆجێی).
7- مادەی بیست و دووەم

بڕگەی یەكەم: بەم شێوەیە دابڕێژرێتەوە: وەزیری تایبەتمەند لەسەر بنەمای لامەركەزیی و لەپێناو بەرژەوەندیی پارێزگادا
بەشێك لە دەسەڵاتەكانی بە پارێزگار دەبەخشێت.

8- مادەی بیست وحەوتەم
پێویستە دەزگا و دامەزراوە داراییەكان یەكبخرێن و لەسەر ئاستی پارێزگا تەنها یەك بەڕێوەبەرایەتیی گشتیی داهات و خەرجی

پارێزگا هەبێت .
بڕگەی سێیەم : بەم شێوەیە دابڕێژرێت: 

ئەو پیتاك و بەخششانەی، كە بە ڕەزامەندی ئەنجومەنی پارێزگا دێتە دەستی .
زیادكردنی دوو بڕگەی دیکە بۆ ئەم مادەیە بەم شێوەیە :

پێنجەم : وەرگرتنی قەرزی ناوخۆیی بە ڕەزامەندیی ئەنجومەنی پارێزگا.
شەشەم: تەرخانکردنی ڕێژەیەك لە داهاتەكانی (باج ، ڕەسم، پێبژاردن "غەرامات") بۆ کارگێڕییە خۆجێییەکان، كە لە سنوری

پارێزگا كۆدەكرێنەوە، بە مەرجێك ڕێژەکەی لە (٣٠%) كەمتر نەبێت. 

دەرئەنجام:
توێژینەوەکە بەم دەرئەنجامانەی خوارەوە گەیشتووە:

١- پاڵپشتیی دەستوریی تایبەت بە جێگیرکردنی پرسی لامەرکەزیی کارگێڕیی لە هەرێمی کوردستاندا، نییە.
٢- لە هەرێمی کوردستاندا، زیاتر لە یاساكانی پەیوەندیدار بە لامەركەزیی کارگێڕیی، کار بە بڕیار و فەرمان و رێنماییەکانی

دەسەڵاتی جێبەجێکردن دەکرێت، کە ئەوەش لاوازترین ئاستی جێبەجێکردنی لامەرکەزییە.
٣- ئەو یاسایانەی پەیکەربەندیی و کاروباری وەزارەتەکانی حکومەتی هەرێمی کوردستان ڕێکدەخەن بە نەفەسێکی مەرکەزیی

داڕێژراون و بوونەتە درێژەپێدەر و بەرهەمهێنەرەوەی میراتی مەرکەزیی.
٤- زۆربەی بڕیار و فەرمان و ڕێنماییەكانی حكومەتی هەرێمی كوردستان لەبەر ڕۆشنایی یاساكانی پەیوەندیدار بە لامەركەزیی

کارگێڕیی دەرناچن، ئەمەش وایكردووە بنەماكانی مەركەزیی لەناو بڕیارو فەرمان و ڕێنماییەكاندا، بەراورد بە یاساكان، زۆرتر بن.
٥- ژمارەی یاساکانی پەرلەمانی کوردستان بۆ ڕووماڵ و ڕووپێوکردنی ڕەهەندەکانی لامەرکەزیی کارگێڕیی کەمن و لە ئاستی

پێویستدا نین.
٦- بەشێكی زۆر لە توخمە لامەركەزییەكانی نێو یاسای پارێزگاكانی هەرێمی كوردستان یاسای ژمارە (٣)ی ساڵی (٢٠٠٩)ی

هەموارکراو بەپێی پێویست جێبەجێ ناكرێن و نەخراونەتە خزمەت دەستەبەركردنی لامەركەزیی كارگێڕییەوە.

پێشنیاز و ڕاسپاردەکان:
لەپێناو چەسپاندنی بنەماکانی پرسی لامەرکەزیی کارگێڕیی، ئەم پێشنیاز و ڕاسپاردانە دەخەینەڕوو:

١- لە دەستوری داهاتووی هەرێمی کوردستاندا ڕووبەرێکی گەورە لە دەستورەکە بدرێتە پرسی لامەرکەزیی کارگێڕیی و
گرنگە تێیدا دەسەڵاتە حەسرییەكان (دیاریکراوەکان) بۆ حكومەتی ناوەند یاخود بۆ ئەنجومەن  و حكومەتە خۆجێیەكان دیاریبکرێن.

٢- ژمارەی یاساکانی تایبەت بە پرسی لامەرکەزیی لەلایەن دەسەڵاتی یاسادانانەوە، بەپێی پێویست، زیادبکرێن.
٣- دەسەڵاتی جێبەجێکردن کەمترین پشکی هەبێت لە دەرکردنی بڕیار و فەرمان و ڕێنمایی تایبەت بە جێبەجێکردنی پرسی

لامەرکەزیی کارگێڕیی.
٤- کۆی ئەو یاسایانەی تایبەت و پەیوەندیدارن بە دامەزراوەکانی لامەرکەزیی کارگێڕیی 

 بە نەفەسی کاڵکردنەوە و سڕینەوەی مەرکەزیی کارگێڕیی و قووڵکردنەوەی لامەرکەزیی کارگێڕیی هەمواربکرێنەوە، تا ئەو
ڕادەیەی ئەگەر پێویست بکات یاسای تازەشیان بۆ دەربچێت.

٥- پەیکەربەندیی کارگێریی دامەزراوەکانی حوکمڕانی لە هەرێمی کوردستاندا بە جۆرێک دابڕێژرێنەوە، کە بگونجێن لەگەڵ
مەبەست و ئامانجەکانی لامەرکەزیی کارگێڕیدا.

٦- پەیوەندیی نێوان ئەنجومەنی پارێزگا و ئەنجومەنەکانی شارەوانی بە یاسا ڕێکبخرێتەوە و دەسەڵاتەكانی ئەنجومەنی
شارەوانیی یەکە کارگێڕییەکان بۆ ئەنجومەنەکانی پارێزگا و قەزا و ناحیەکان بگوێزرێنەوە.

٧- بە یاسایەك لە پەرلەمانەوە دەزگایەك بە ناوی (دەستەی هەماهەنگیی كارگێڕیی خۆجێی) دابمەزرێت بە ئامانجی
سەرپەرشتیکردنی كاروباری پارێزگاكان لەرووی چەسپاندنی لامەرکەزیی کارگێڕییەوە و پەیوەستکردنی پارێزگاكان بەم

دەستەیەوە. 

